
Amezketan jende asko egon zen Zumadi eskolako ikasleen emanaldia ikusteko.N. URBIZU

Hirukiden, besteen artean txalaparta jo zuten.HITZA Leidorren Ereitek antolatutako emanaldia.ESTI EZEIZA

Orixe institutuko ikasle batzuk dantzatzen (Oinkari dantza taldekoak).HITZA

Laskorainen jaialdia egin zuten ere, euskara munduan hizpide.HITZA

MEREZI DUEN EGUNA
Euskara›› Festa giroan ospatu zuten atzo hainbat
herri eta ikastetxetan Euskararen Nazioarteko
Eguna: ilusioa eta gogoa ikusi zen txoko guztietan.

ERREDAKZIOA

Euskarak merezi duen eguna os-
patu zuten atzo: Euskararen Na-
zioarteko Eguna, hain zuzen. Ikas-
tetxe gehienetan ospatu zuten jai
giroan, eta denetan euskara izan
zen protagonista. 

Amezketako Zumadi eskolan
musika zuzenean eta abesti zaha-
rrekin ederki pasa zuten arratsal-
dea. Guraso eta herritarren kon-
painian izan ziren. Markesaren
alabarekin, edota txikiagokoen
esaldi bitxiekin barre batzuk egin
zituzten ikusleek.

Hirukiden eta Orixen jaia
Hirukiden, ekintza asko egin di-
tuzte. Begira nazazu euskarazlelo-
pean, adin guztietako ikasleek jo-
rratu zuten gaia. Txikienek Xabil
maskota marraztu eta margotu
zuten, abestu eta eskulanak egin
zituzten, besteak beste.

LHn pasabideak girotu, txiste-
ak, bertsoak landu, trikitilariekin

abestu, antzerkiak, irratirako gra-
baketak... egin zituzten. DBH, Ba-
txilergo eta Zikloan, berriz, Xabi
Paya, Oihane Perea, Etxabe, Sus-
trai Kolina eta Uxue Alberdik pro-
pio prestaturikoa entzun zituzten.
Ondoren hausnartu eta gela bakoi-
tzak lelo bat sortu du. Azkenik, txa-
laparta, trikitilariak eta dantzariak
izan ziren.

Orixe institutuko ikasleek dan-
tza, akordeoia jo eta abestu egin
zuten. Bestetik Himalaiara egini-
ko espedizioak, Asier Izagirrere-
kin, eta Josu Iztuetaren bidaiei bu-
ruzko hitzaldia izan zen.

Mantto eta Argitxo
Samaniegon Euskararen Nazioar-
teko Egunean Mantto maskotaren
urtebetetzea ere ospatu zuten. 104
urte bete ditu eta urte hauetan guz-
tietan zintzo jardun du euskararen
eta ingurumenaren alde. 

Laskorainen Argitxoren urte-
betetzea ospatu zuten Euskararen

Egunean: agi denez, 121 urte bete
ditu Uzturren bizi den gure lagu-
nak. «Badakigu, euskarak egiten
gaituela euskaldun; badakigu, eus-
karak eman, ematen eta emango
dizkiola izena eta izana Euskal He-
rriari, euskararen herriari» diote
Laskorainen.  

Goizetik festa giroa izan zuten:
pregoia, Argitxo irratsaioa egin eta
entzun, euskararen aldeko abes-
tiak abestu, ipuin-kontaketak, eus-
karazko filmak ikusi, paxintxiak
jan...  

Eskuliburua atzerritarrentzat
Tolosaldea Garatzenek Galtzaun-
di eta Eregirekin batera euskaraz
hitz egiteko eskuliburu bat argita-
ratu du. Honekin Tolosaldean bizi
diren atzerritarren artean euska-
raren erabilera sustatu nahi dute.
Ideia Tolosan 2003tik martxan
dagoen inmigrazio lan mahaian
sortu zen. Lan mahai honetan, in-
migrazioa lan mundua, hezkuntza
eta formakuntza inguruko hainbat
ordezkarik hartzen dute parte eta
Tolosaldeko 2007-2009 inmigra-

zio planaren barruan kokatzen da.
Liburuxka honetan eguneroko
esaldiak jasotzen dira: agurrak, lan
mundua, osasuna, garraioa... Ho-
rrekin batera baliagarria izan dai-
tekeen hiztegitxoa jaso dute 8 hiz-
kuntzatan. 

Interesatuek Tolosaldea Gara-
tzenen, Galtzaundin, Larramendi
kaleko etorkinen aldeko elkartee-
tan (Sos Arrazakeria, Ereite eta Ja-
torkin) edo eskualdeko udaletxee-
tan jaso ahal izango dute hurrengo
astetik aurrera.  



Musika eta dantza ikuskizunak izan ziren protagonista atzoko jaialdi jendetsuan.HITZA

Laskorain
ikastolak jaialdi
batean irudikatu
ditu 40 urteak
Kultura ›› Ikastolaren
urteurren ospakizunak
jendez bete zuen Usabal
kiroldegia; ordu eta erdiko
ikuskizuna prestatu zuten

ERREDAKZIOA

Berrogei emozio urte izendatu
zuen Tolosako Laskorain ikasto-
lak bere 40. urteurrena ospatzeko
pasa den abenduaren 1ean Usabal
kiroldegian antolatu zuen jaialdi
nagusia. Hala, emozioa izan zen
bertaratu zirenek ordu eta erdi lu-
zez bizi izan zuten sentipen nagu-
sia. Goizetik hasi ziren prestaketa
lanak kiroldegian, oholtza,  argiz-
tapena, soinua eta ikusentzunezko
baliabideak prestatu behar baitzi-
ren. Teknikoekin batera gurasoak
eta langileak auzolanean aritu zi-
ren. Arratsaldeko entsegu oroko-
rra egin ondoren 19:00etan pun-
tualki hasi zen jaialdia.

Protagonistak oholtza gainean
Ikuskisunak ikastolaren 40 urteak
irudikatu zituen agertokian, an-
tzerki-esketxen, pantaila erraldoi-
ko bideoen eta musikaren bidez.
Bidenabar 40 urte horietako pro-
tagonista nagusiak eszenatokitik
igaro ziren: aurrena ikastolaren
sortzaileak, ondoren zuzendari,
langile, irakasle eta ikasleak.

Tolosako ikastolaren sortzaile-
en artean euskalgintzan oso eza-
gunak diren izenak atzeman dai-
tezke: Antonio Labaien, Juanito
Garmendia, Juanito Uria, Asintxo
Ondarzabal eta beste hainbat
1967an ikastola martxan jarri zu-
ten guraso taldekoak baitziren.
Horietako batzuk agertokitik pa-
satu ziren.

Gurasoen lan handia
Partaide guztiak iraganeko eta
gaurko ikasle, guraso, eta irakasle-
ak izan dira. Arantxa Iturbe eta
Kike Amonarriz izan ziren gidoi-
gile. Lehena ikastolako ikasle ohi
eta gurasoa da eta bigarrena lehen-
dakaria. Baita jaialdia antolatzen

aritu diren profesional taldea ere.
Gurasoek lan izugarria egin zuten
jaialdia prestatzen. Lehendaka-
riaz aparte profesional asko da he-
dabideetan edo ikuskizunen arlo-
an lan egiten dutenak eta horrek
erraztu zituen antolaketa lanak;
bestalde ikastolan Joxemi Saizar
izan da guztia koordinatzen. 

Hiru baliabide artistiko nahasi
ziren. Agertokia bitan banatu eta
alde batean hiru musikari finko ja-
rri ziren, emanaldi osoa musikaz
girotzen: Juantxo Zeberio, Josu
Gabellanes eta Jon Arruebarrena;
lehena guraso eta ikasle ohia da eta
beste biak ikasle ohiak. Agertokia-
ren zati nagusian berriz, gela bat
irudikatu zen eta bertan esketx la-
burren bidez Nekane Karrera ira-
kasleak eta sei ikaslek, ikastolako
zenbait uneren berri eman zuten.
Erik Probanzak eta Asier Unsai-
nek humorezko elkarrizketa esze-
naratu zuten. Pantaila handi bate-
an, bestalde, sortzaileei eta langile-
ei egin zaizkien elkarrizketak,
argazki zaharrak eta beste hainbat
gauza proiektatu ziren.

Musikaren txoko horretatik
hainbat musikari pasatu zen, hala
nola Ubeda anaiak, Jone bakarla-
ria, Laskorain Abesbatza, Idoia
Iraola kantaria, Katixa Perea eta
bere dantza taldea, eta kanpoko
gonbidatu gisa Natxo de Felipe. 

Ikastolaren historiari lotutako
ikuskizuna izan zen, audiobisuala,
musika eta antzerkia txandakatuz.
Hiru osagarri horiekin batea ohol-
tzatik pasatu ziren protagonistek
ere berotasun handia eman zioten
jaialdiari; eta ikuslegoaren partai-
detza erabatekoa izan zen. Unerik
hunkigarriena agian bukaerako
kantua izan zen. Oholtza gainean
arestian aipatutako protagonistek
eta parte-hartzaile guztiek publi-
koarekin batera Xabier Telleriak
idatzitako bertsoak elkarrekin
abestu zituzten, Tolosako Haba-
neraren doinuaz.

Laskorainek jaialdira joan zire-
nei, ikastola osatzen duten guztiei
eta Tolosari, jaso duen harrera be-
roa «bihotzez»eskertu nahi die. 

Natxo de Felipe musikaria izan zen ekitaldiko gobidatu berezia.HITZA

Durangoko Landako Erakustazoka atontzen aritu dira laguntzaileak; biharko guztia prest izango da azokari hasiera emateko.HITZA

Patziku Perurena idazle leitzarra.NAIARA GARZIA Mikel Olano idazlea.N. GARZIA

Tolosan bizi den Joxan Ormazabal idazle zegamarra..J. SAIZAR

Jone abeslari anoetarra.JONE

AURTEN UMOREA ARDATZ
Tolosaldea-Leitzaldea ›› Eskualdeko idazle eta
abeslariek euren lanak aurkeztuko dituzte
Durangoko Euskal Liburu eta Diskoen Azokan

ERREDAKZIOA

«Umorearekin» helduko diote
aurten Durangoko Euskal Liburu
eta Diskoko Azokaren 42. edizioa-
ri. Guztira 554 berrikuntza izango
ditu azokak. Horietatik, 27 Tolo-
saldeko eta Leitzaldeko idazleek
idatzitakoak izango dira. Diskoen
aurkezpenetan ere izango dira es-
kualdeko ordezkaritza, bi aurkez-
pen berrirekin. 

Hala, bihar hasi eta hilaren 9ra
arte izango dute aukera euskalza-
leek Durangoko Landako Erakus-
tazokara gerturatzeko, 10:30etik
20:00etara, hain zuzen ere. Sarre-
ra doakoa izango da eta editorial,
banatzaile, diskoetxe, erakunde

eta kultur eragileen erakusma-
haiak topa daitezke bertan, beste-
ak beste.

Eskualdekoak Durangon
Mikel Olano, Luis Haranburu, Pa-
tziku Perurena, Bernardo Atxaga,
Juan Kruz Igerabide, Joxemari
Iturralde, Joxan Ormazabal, Kar-
los Linazasoro, Iñaki Zubeldia,
Xabier Olarra, Antton Olano eta
Maria Garikano eskualdeko idaz-
leen lanak aurkeztuko dituzte Du-
rangoko Azokan argitaletxe ez-
berdinek. 

Musikaren alorrean berriz,
Bonberenea Ekintzak, Gor diske-
txearen erakusmahaian izango

dena, Jone abeslari anoetarraren
Kateak eta Deabruak Teilatuetan
talde tolosarraren 1973 diskoak
aurkeztuko ditu.

Arduradunek azpimarratu
dituzten ekitaldiak
Arduradunek azoka aurkeztu zu-
ten egunean hainbat ekitaldi gorai-
patu zituzten. Batetik, umorea ar-
datza denea, inaguruazio ekital-
dian Andoni Agirregomezkorta
Vaya semanita saioko aurkezlea-
ren parte-hartzea nabarmendu
zuen. Egitarauan, bestalde, bi es-
treinaldi eta azken emanaldi bat ai-
patu zuten. Oroimenaren lupaPaia
anai-arreben eta Unai Elorriagak
prestatu dituzten bertso-musika-
tuen ikuskizun berria izango da.
Horrez gain, Sommer jaunaren is-
torioa antzezlana ere Durangon
estreinatuko du Txalo Produkzio-
ak. 

Maiatz eta Iparralde
Durango Argizaiola saria Maiatz
elkarteari emango diote aurten. 25
urte bete ditu aldizkariak eta 1982.
urtean lehen zenbakiarekin Azo-
kara etorri zirenetik, urtero-urte-
ro, izan da aldizkariaren azken alea
ezagutzeko aukera. Horrez gain,
Ipar Euskal Herrian euskararen-
tzat eta literaturzaleentzat eginda-
ko ekarpenak ere goraipatu nahi
dituzte Gerediaga Elkartekoek
2007 Durango Argizaiola Maia-
tzekoei emanda.

Iparraldeak, gainera, protago-
nismo berezia izango du aurtengo
Durangoko Euskal Liburu eta Dis-
koen Azokan. Euskal Kultur Era-
kundearekin batera, Ipar Euskal
Herriko argitaletxe eta diskoetxe
gehiagok etortzeko aukera izango
dute. Azokan bertan ere, fisikoki,
elkarrekin erakutsiko dituzten eu-
ren liburu eta diskoak.

Azoka zenbakitan
Azokan izango diren argitaletxe,
elkarte, diskoetxe eta erakundeen
kopurua 161ekoa da eta 317 stande-
tan banatuko dira. Horietako 14
erakusmahai teknologia berrien
gunekoak izango dira. Partaideen
artean 19 lehenengoz izango dira
Durangoko Azokan. Bi eskualdee-
tako 12 idazlek aurkeztuko dute
euren lana. Guztira 554 lan aur-
keztuko dituzte.

Haur Literatura Aretoa
Aurreko urteetan baino Haur Lite-
ratur Areto dinamikoagoa presta-
tu dute Gerediaga eta Berbaro El-
karteko kideek. Eusko Jaurlaritza-
ko Kultura Saila, Eroski Fundazioa
eta BBK Fundazioaren babesare-
kin, 180 metro koadrotan liburu
artean jolasteko eta liburuak lasai
begiratzeko aukera izango dute
gaztetxoek.

›› EGITARAUA

Abenduak 5, bihar
]11:00.Sari-banaketa: Eusko
Jaurlaritzako Irakurri 2007 kan-
painako argazki lehiaketa. 
]12:30.DJ erakustaldi-partehar-
tzailea Oleaktiff -en eskutik. 
]16:30.Mahaingurua: Liburuaren
Legea. Partaideak: Aitor Esteban
eta Jorge Gimenez. 
Elkartegian.
]19:00. Inaugurazio ofiziala: Sa-
rrera ekitaldia Andoni Agirrego-
mezkortaren eskutik.
]Egun guztian.Zakilixut Azokan
erakusketa Elkartegian.

Abenduak 6, etzi
]11:00.Aurkezpena: Psicoblok, ur
sakonetako bakardadeadokumen-
tala. Bideografik ekoiztetxea eta
Patxi Usobiaga eta Irati Anda es-
kalatzaileak. Elkartegian.
]12:30.Oroimenaren lupa. Fredi,
Xabier eta Itxaso Paia neba-arre-
bek eta Unai Elorriagak egindako

bertso musikatuen ikuskizun be-
rria. Elkartegian.
]16:00.Aurkezpena: Ametsetako
hitzak. Hitza.Elkartegian.
]17:00. Inkomunikazio Ikastaro
Azkarra, Zazpiak Batman Kolekti-
boaren (Kike Amonarriz, Asisko
Urmeneta eta Antton Olariaga)
azken emanaldia. Elkartegian.
]18:00.Mahai-ingurua: Egunka-
ria-ren auzia. Elkartegian.
]19:00.Aurkezpena: Bilbao en sus
Documentos (1544-1694)eta El
castellano en Bilbao en el siglo XVIII
liburuak. Sara Gomez Seibane,
Carmen Isasi Martínez y Enriqueta
Sesmero Cutanda. Elkartegian.
]19:30.Haizea eta sustraiakDVD.
Eguzki Bideoak. Elkartegian.
]20:30.Antzerki estreinaldia:
Sommer jaunaren istorioak. Txalo
Produkzioak. San Agustin Kultur
Gunean.
]Egun guztian.Zakilixut Azokan
erakusketa Elkartegian.

Abenduak 7, ostirala
]11:15.Aurkezpena: Alemaniera-
ra itzulitako euskal liburuak, Raul
Zelik eta Petra Elser-en eskutik.
Bost.Kultura literatur agentzia. El-
kartegian.
]12:00.Film emanaldia: Kutsidazu
bidea Ixabel. Elkartegian. 
]16:00.Aurkezpena: Une iraunko-
rrakdiskoa. Su ta Gar. Elkartegian.
]17:00.Aurkezpena: Gaztezulo
Sound System. Elkartegian.
]17:30.Aurkezpena: Desafectos.
Francoren esklaboak Pirinioetaneta
13M.Atotxa, El Pozo, Santa Eugenia,
Donibane...DVD-ak. Eguzki Bideo-
ak. Elkartegian.
]18:45.Mendeurren ekitaldia: Re-
vista Internacional de Estudios Vas-
cosaldizkaria. Eusko Ikaskuntza.
Elkartegian.
]20:30.Euskal Greatests Hits
Gaua Andra Mariko elizpean. Du-
rangaldeko Musika Taldeen Elkar-
tearen eskutik.

]20:30.Aurkezpena: Katamalo
diskoa. Bihotz Bakartien Kluba.
San Agustin Kultur Gunean.
]Egun guztian.Zakilixut Azokan
erakusketa Elkartegian.

Abenduak 8, larunbata
]11:00.Aurkezpena: Defendiendo
Pais. Erein. Elkartegian. 
]11:30.Aurkezpena: Euskara ma-
dre del castellano y de los romances
liburua. Euskararen Jatorria Kultur
Elkartea. Elkartegian. 
]12:00.Georgiatik hizlari. Tamar
Ebralidze, Nugzar Tsiklauri eta Da-
vid Turashvili. 2007ko Durangoko
Azokako gonbidatuak. Elkarte-
gian.
]15:45.15:45 Aurkezpena: Ipa-
rraldeko uzta. Iparretarrak. 
]18:30.Mahai-ingurua: Hemen
jaungoikoari ere barre. Partaideak:
Imanol Lazkano eta Pello Zabala.
Elkartegian.
]20:30.VII. Gauean Argi. Maiatz

aldizkari-Elkarteari 2007 Durango
argizaiolaomen-saria emango dio
Gerediaga Elkarteak. San Agustin
Kultur Gunean.
]Egun guztian.Zakilixut Azokan
erakusketa Elkartegian.

Abenduak 9, igandea
]11:30.Aurkezpena: Antzerti 75
urte gero. Etor Ostoa. Elkartegian. 
]12:00. Aurkezpena: Euskal Herri
berrira eraikuntza estatala liburua.
Lemuria Kultur Elkartea. Elkarte-
gian. 
]12:30.7ak zazpi Gratien Adema
Zaldiby(1828-1907) euskal idazle
eta olerkariaren mendeurrena
dela eta Pierres Xarriton-ek eman-
dako hitzaldia.
]16:00. Aurkezpena: Bi kultura. El-
huyar. Elkartegian. 
]19:30.Amaiera ekitaldia: Olen-
tzeroren bisita. 
]Egun guztian.Zakilixut Azokan
erakusketa Elkartegian.

›› ESKUALDEKO AURKEZPENAK

Liburuak
]Mikel Olano.Azkuko belagaian
(Kutxa Fundazioa. Ipuin liburua).
]Luis Haranburu Altuna.Jainkoa-
ren bortxaz(Hiria. Saiakera, kaze-
taritza eta beste).
]Patziku Perurena.Dakiguna
ikasten(Alberdania. Saiakera, ka-
zetaritza eta beste.
]Bernardo Atxaga.Astakiloen
abenturak. Astakiloak Arabian(Be-
rria / Elkar. Haur eta gazte literatu-
ra). 
]Bernardo Atxaga.Astakiloen
abenturak. Trasantlantiko batean
(Berria / Elkar. Haur eta gazte lite-
ratura). 
]Bernardo Atxaga.Astakiloen
abenturak. Astakiloan Finisterre al-

dean.(Berria / Elkar. Haur eta gaz-
te literatura). 
]Bernardo Atxaga.Astakiloen
abenturak. Zirku batean(Berria /
Elkar. Haur eta gazte literatura). 
]Bernardo Atxaga.Astakiloen
abenturak. Manager biboteduna
(Berria / Elkar. Haur eta gazte lite-
ratura). 
]Bernardo Atxaga.Astakiloen
abenturak. Astakiloak New Yorken
(Berria / Elkar. Haur eta gazte lite-
ratura). 
]Bernardo Atxaga.Astakiloen
abenturak. Astakiloak Afrikan(Be-
rria / Elkar. Haur eta gazte literatu-
ra). 
]Bernardo Atxaga.Astakiloen
abenturak. Afrikako zuhaitz txikia

(Berria / Elkar. Haur eta gazte lite-
ratura). 
]Karlos Linazasoro.Etzi. ( Haur
eta gazte literatura).
]Joxemari Iturralde.Olibia, Risky,
Txop Suey eta Mohamed(Elkar.
Haur eta gazte literatura).
]Joxemari Iturralde.Santiago bi-
dean(Ibaizabal. Haur eta gazte li-
teratura). 
]Juan Kruz Igerabide.Adio Jonas
(Aizkorri. Haur eta gazte literatu-
ra).
]Juan Kruz Igerabide.Bagdadeko
ibaia (Erein. Haur eta gazte litera-
tura). 
]Joxan Ormazabal. Ilunorduak eta
argilaurdenak (Elkar. Haur eta gaz-
te literatura). 

]Joxan Ormazabal.Purpuilaren
bidaia (Elkar. Haur eta gazte litera-
tura). 
] Iñaki Zubeldia.Basoa sutan
(Erein. Haur eta gazte 
literatura). 
] Iñaki Zubeldia.Euskaldun bat
Marten (Ibaizabal. Haur eta gazte
literatura). 
] Iñaki Zubeldia.Nagadu (Gero-
mensajero. Haur eta gazte litera-
tura). 
] Iñaki Zubeldia.Xirripin fantas-
matoxa (Ibaizabal. Haur eta gazte
literatura). 
]Xabier Olarra.Bill S. Ballinger
egilearen Ilegorriaren emaztea
(Igela. Itzulpenak). 
]Mikel Olano.Charles Bukowsky

egilearen Satanen seme (Elkar.
Itzulpenak). 
]Antton Olano.Wilkie Collins
egilearen Ilargi-harria (Alberdania
Elkar/literatura unibertsala. Itzul-
penak). 
]Maria Garikano.Robert Louis
Stevenson egilearen 
Altxor Uhartea (Elkar. 
Itzulpenak). 
]Antton Olano.Pasqual 
Alapont egilearen Bai baina ez aina
bai (Elkar. Itzulpenak HGL). 

Diskoak
]Jone.Kateak. Bonberenea Ekin-
tzak.
]Deabruak Teilatuetan.1973.
Bonberenea Ekintzak.

HITZA ere Durangoko Azokan
Hedabideak›› Lehen aldiz
erakusmahaia izango du
HITZAk bihar zabalduko
den Durangoko Euskal
Liburu eta Disko Azokan

ERREDAKZIOA

Bihar zabalduko ditu ateak Duran-
goko Euskal Liburu eta Disko azo-
kak, eta lehen aldiz erakusmahaia
izango dute bertan HITZAegunka-
riek . 

Izan ere, HITZAargitaratzen den

zazpi eskualdeetan, egunero herri
informazioarekin osatutako eus-
karazko egunkaria argitaratzeaz
gain, beste hainbat lan ere argitara-
tu dituzte Hitzek, eta horiek era-
kusteko bilgunea izango da Du-
rangoko Azokan HITZAk izango
duten erakusmahaia: Turismo Gi-
dak, eskualdeetako Ostalaritza Gi-
dak, estropadei buruzko liburux-
kak, Gabon Kantak, egutegiak eta,
batez ere, Lea-Artibai eta Mutri-
kuko idazleen ipuinekin osatutako
Ametsetarako hitzakliburua. 

Horiez guztiez gain, asteazke-

netik igandera, Durangoko Azo-
kak iraungo duen egunetan, zazpi
Hitzak ere ikusgai izango dira era-
kusmahaian,  Hitza argitaratzen
ez den eskualdeetako irakurleek
ere egunkari hauek ezagutu ditza-
ten. 

‘Ametsetarako hitzak’ liburua
Dena dela, Lea-Artibai eta Mutri-
kuko Hitza-k egunkariaren egoera
ekonomikoari aurre egiteko es-
kualde hartako idazleen eta ma-
rrazkilarien laguntzarekin argita-
ratutako Ametsetarako hitzak li-

burua izango da HITZAren erakus-
mahaian nabarmenduko dena .

Gainera, ostegun honetan,
abenduaren 6an, Durangoko Azo-
kan bertan aurkeztuko dute libu-
rua Lea-Artibai eta Mutrikuko Hi-
tza-ren ordezkariek eta liburuan
parte hartu duten idazle eta ma-
rrazkilariek, 16:00etan, Elkarte-
gian.

Hamar idazle eta hiru marrazki-
lariren lanak biltzen ditu liburuak,
haurrentzeko hamar ipuinekin eta
hainbat marrazkirekin. Zehazki,
Yolanda Arrieta, Leire Bilbao, Jon

Elordi, Ana Urkiza, Miren Agur
Meabe, Joxemari Urteaga, Yolan-
da Larreategi, Karmele Jaio, Kir-
men Uribe eta Txili Lauzirika dira
idazleak. 

Barrenkale, 73
Aurten, beraz, Ametsetarako hi-
tzak liburua, 2008ko egutegiak, eta
Hitzek plazaratutako beste hain-
bat argitalpen eskuragai izango
dira Durangoko Azokan.

Azoka barruan, Barrenkaleko
73 zenbakidun erakusmahaia da
HITZArena.



Herri galdeketaren bultzatzaileek atzo prentsaurrekoa eman zuten. I. GARCIA

AHTri buruzko herri galdeketan
ezezkoa nagusitu da, %98arekin
Anoeta ›› Guztira 470
lagunek parte hartu zuten,
erroldaren %40ak;
balantze «oso positiboa»
egin dute bultzatzaileek

ERREDAKZIOA

AHTri buruz Anoetan egindako
herri galdeketan, ezezkoak nagu-
sitasunez irabazi zuen, botoen
%98,3ak lortuz. Guztira 470 lagu-
nek hartu zuten parte galdeketan,
erroldaren %40ak inguru. Herri
galdeketa bultzatu duten eragileek
«oso positibotzat» jo dute: «Den-
bora honetan guztian Anoetan ho-
rrenbesteko txikizioa eragingo
duen proiektuaren afera mahai
gaineratzea lortu dugu. Antolatu
ditugun ekimenetan herritarren
parte-hartzea zabala izan da».

Herri galdeketaren prozesu
guztian zehar egindako lana, «he-
rritarrei informatzea, eztabaida
sortzea eta herri galdeketa», AHT-
ren proiektua bultzatzen duten
erakundeek «burutu beharrekoa
zen» azaldu dute, «herri honen-
tzat dioten bezain garrantzitsua
baldin bada behintzat». Proiektu
horren inguruan «dirudienez he-
rritarrok horren inguruan iritzirik
emateko eskubiderik ez dugu»,
azaldu dute eta gaineratu herri gal-
deketan izan den «parte-hartzeak
argi erakusten du herritarrrek be-
raien iritzia eman nahi dutela». 

AHTren ingurko galdeketan iri-
tzia eman nahi zuten guztiak ez di-
rela joan azaldu dute, «besteak
beste azken asteetan eman diren

Finalaurreak ez du gustura utzi Mendiluze 
G-puntua ›› Irurako
bertsolaria finalean izango
da; Unai Muñoa ere ez zen
gustura aritu Ordizian
jokatutako finalaurrean

IMANOL GARCIA

Mendiluze bai, Muñoa ez. Larun-
bat arratsaldean jokatutako Ordi-
ziako finalaurrean Iruran bizi den
andoaindarrak finalerako txartela
lortu zuen, bigarren sailkatuta. Be-
rrobitarrak bosgarren postua lortu
zuen. Mendiluzek 506,5 puntu
lortu zituen, Muñoak 457,5. Men-
diluze eta Jesus Mari Irazu izango
dira, beraz, Gipuzkoako Bertsolari
Txapelketaren Donostiako finale-
an eskualdeko ordezkariak. Hila-
ren 16an Illunben jokatuko da fina-
la.

Ez da oso gustura gelditu Men-
diluze Ordiziako saioarekin.

«Gauza batzuk ondo egin nituen
eta beste batzuk gaizki». Oroko-
rrean saioa «polita» izan zela dio
Iruran bizi den bertsolariak. Bi saio
egin ditu Mendiluzek Txapelke-
tan eta bietan 500 puntutik gora
lortu ditu.

Bere helburua «bertsotan gus-
tura» aritzea da eta ez du txapelan
pentsatzen: «Bertsotan ondo egi-
nez gero gustura geldituko naiz.
Bertsotan gustura aritu ez eta txa-
pela lortu baino, nahiago dut etxe-
an gelditzea».

«Final erakargarria»
Finalean aurkari gogorrena zein
izango den galdetzean, aurretik
esandakoari heltzen dio Mendilu-
zek: «Nik ahal dudan onena ema-
tera joango naiz. Nola txapela ez
dudan helburu, nire aurkari gogo-
rrena nire burua izango da».

Finaleko saioa erakargarria
izango dela zehazten du: «Bertso

estilo ezberdinak izango dira, ba-
tzuk txapelketetarako ustez ego-
kienak ez direnak. Horrek bai kan-
pora begira, bai finalean parte har-
tuko dugunoi begira erakargarria
egiten du saioa».

«Zapore mikatza»
Unai Muñoa berrobitarra ere ez
zen gustura atera Ordiziako fina-
laurretik. «Oso lotuta sentitu nin-
tzen, nire buruarekin borrokan. Ez
nuen lortu benetan eman dezake-
dana ematen».

Beste bi saioetan ez bezala, bere
%100tik urruti egon zen Muñoa.
«Ez dakit zer faktorek eragingo
zuen hori. Asko nuen irabazteko
eta gutxi galtzeko. Presiorik gu-
txiena nuen saioa zen, baina ez
nuen atera barruan dudan guztia».
Aurreko astean urduri pasatu zue-
la dio berrobitarrak: «Buelta ema-
ten aritu nintzen buruari, nola kan-
tatu nahi nuen pentsatzen». 

Txapelketari orokorrean begi-
ratuz gero «gustura» dagoela dio
Muñoak. «Helburua finalaurrera
pasatzea zen eta Euskal Herriko
Txapelketan parte hartu ahalko
dut. Baina azken saioan ez nuen
erakutsi eman ahal dudana eta ho-
rrek zapore mikatza utzi dit».

Finalera begira, Mendiluze eta
Maia ikusten ditu faborito. «Maila
ona dute eta eskarmentua. Baina
sorpresarako tartea ere egon daite-
keela uste dut. Sarriegik eta Marti-
nek ere aukerak dituzte txapela
janzteko».

Bat egiten du berrobitarrak
Mendiluzerekin finala erakarga-
rria izango dela esatean. «Estilo ez-
berdinak ariko dira. Unai Agirre
izugarri gustatzen zait. Puntu kla-
sikoa du, baina gaur egungo men-
talidadearekin. Iker Zubeldiak ere
egingo du bere aportazioa eta Be-
ñat Gaztelumendik freskotasuna
emango dio».

Elkarretaratzeak
instituzioen atarietan
POLITIKA ]Eusko Jaurlaritzak, Eu-
delek eta FEMP Espainiako Udal
eta Probintzien elkarteak herrita-
rrak deitu zituzten atzo Hego Eus-
kal Herriko instituzioen atarietan,
ETAk ustez larunbatean guardia
zibil bat hil eta beste bat oso larri
zauritu izana salatzeko. Besteak
beste, Tolosako Udalak bat egin
zuen elkarretaratzearekin.  

‘18/98 auziko’ atxiloketak
salatzeko elkarretaratzea
AMEZKETA ]Gaur, 20:00etan, elka-
rretaratzea egingo dute Amezke-
tako plazan joan den ostiralean
agindutako 18/98 auziko inputa-
tuen atxiloketak salatzeko.

Dantza-sokaren inguruko
bilera bihar udaletxean
ANOETA ]Dantza-soka eguna an-
tolatzeko eta entsegu egunak fin-
katzeko bilera egingo dute bihar,
18:00etan, udaletxean. Udal Kul-
tura Batzordeak dei egiten die he-
rritarrei parte harzteko ekimen ho-
rretan. 

Gazteentzako 100 abono
geratzen dira salgai
TOLOSA ]Zine Festarako gazteen
abonoak bakarrik geratzen dira
salgai. Guztira 100 sarrera dira
gelditzen direnak gaueko saioeta-
rako. Bost film ikusteko aukera
izango dute abono horrekin, 4 eu-
roren truke. Nahi dutenek gaur eta
bihar, 11:00etatik 14:00etara eta
17:00etatik 19:00etara erosi ahal
izango dituzte Kultur Etxeko Gazte
Topagunean. 

Lagun bat atxilotuta
«drogak hartzen ari zela»
TOLOSA ]Tolosako Ertzainetxeko
agenteek JA.L.A. (38 urte) atxilotu
dute igande goizaldean Amaroz
auzoan, osasun publikoaren aur-
kako ustezko delitua egitea lepo-
ratuta. Ertzaintzak azaldutakoaren
arabera, atxilotua auto baten ba-
rruan harrapatu zuten «drogak
hartzen ari zela». Agenteek hain-
bat xiringa, pilula etaTranxilium
pote bat aurkitu zituzten.

Bi lagun atxilotuta kobre
lapurtzea leporatuta
VILLABONA ]Tolosako Ertzainetxe-
ko agenteek bi gizonezko atxilotu
zituzten larunbat arratsaldean Vi-
llabonan, enpresa batean zortzi
kilo kobre lapurtzea leporatuta. Er-
tzaintzaren arabera, lapurrek lan-
tegiko leihoa bortxatu zuten eta le-
kuko batek udaltzaingoa ohartara-
zi zuen. Udaltzainek, Ertzaintzaren
patruila batekin, «susmagarriak
aurkitu eta atxilotu zituzten». 31
eta 34 urteko bi gizonezko dira
atxilotuak. Polizia-etxera eraman
zituzten.

L Laburrak

ri garrantzia kendu eta herritarrak
engainatzeko egin duen saiakera»
salatu dute.  

Igandean lortutako emaitzak
erakunde publikoetara bideratu-
ko dituzte, batetik Anoetako Uda-
lari eta bestetik «proiektu hau in-
posatu nahi duten erakundeei,
besteak beste Eusko Jaurlaritzari
eta Gipuzkoako Aldundiari».

EAE: «Eragileei eskerrak»
Anoetako EAE-ANV taldeak herri
galdeketa «guztiz egokia» izan
dela azaldu du, «gauzak joan diren
bezala», Luesmaren errekurtsoa
aipatuz, galdeketa burutu izana
«meritu handiko» ariketa izan
dela azalduz. Galdeketa bideratu
duten eragile guztiak eskertu di-
tuzte, «informazio ugari zabaldu
dutelako, gauzak modu egokian
bideratzen jakin dutelako, jendea-
ri bere iritzia azaltzeko aukera
eman diotelako eta proiektu ilun
honen aurrean gauzak argitu di-
tuztelako». Prozesu «guztiz de-
mokratikoa izan dela» ziur daude-
la gaineratu dute. Herritarrak ere
zoriondu dituzte, «sekulako hel-
dutasun demokratikoa erakutsi
baitute».

Bestalde, «Espainiak udal auto-
nomia erasotu» egin duela salatu
du EAEk. «Herriko ekonomian,
ingurumenean, gizartean... eraso
larriak izango dituen proiektu ho-
nen aurrean Udalaren ardura baita
eraso horiek izan dezaketen eragi-
nei buruzko informazioa herrita-
rrei heleraztea». Herritarren arte-
an «estatuak beldurra zabaldu»
duela diote.

Igandean egindako herri galdeketaren une bat.HITZA

kriminalizazio eta debekuak me-
dio». Igandeko herri galdeketa
Anoetako herritarrek inoiz egin
duten «mobilizaziorik handiena»
izan dela diote. 

«Urrats garrantzitsua»
Galdeketa «proiektu txikitzaile
hau geratzearen bidean urrats ga-
rrantzitsua» izan dela, baina ez az-
kena, azaldu dute. «Borroka hone-
tan aurrera jarraitzeko» indarrak
eman zizkiela «igandean herrita-
rrengandik jasotako babes zaba-
lak», diote. Bide batez, hilaren

15ean Arrasaten egingo den mani-
festazioan parte hartzeko deia za-
baldu zuten.

Bestalde, «gogor» salatu dute
herriari iritzia ekatu nahi izateaga-
tik Anoetako Udalak «jasan duen
mehatxua». Horri lotuta EAJren
jarrera salatu dute. Batetik, Ibarre-
txe «erabakitze eskubidea Espai-
nian aldarrikatzen ari den bitarte-
an, ez du bermatzen bera agintari
den lurraldean herritarrok proiek-
tu baten inguruan iritzia emateko
dugun eskubidea». Bestetik, Ano-
etako EAJk «gezurrak medio gaia-



Abel Barriola joan den urteko lau t’erdiko txapelketan Titin III.ari irabazi zion norgehiagokan.JAGOBA MANTEROLA / AP

Txapelak ihes egin dio
Barriolari, beste behin
Leitza ››Herenegungo
Ogetako porrotarekin 
Abel Barriolak jokatutako
bost finaletatik galtzen
duen laugarrena da

NAIARA GARZIA

Igandean Barriolari beste behin
lau t́ erdiko txapelak ihes egin zion,
leitzarrak ezin izan baitzion Tri-
zioko pilotariaren jokoari jarraitu
eta 22-15eko emaitzarekin amaitu
zuten. Hasieran Titin III.aren jo-
koa hagitz gogorra izan zen arren,
Barriolak partida ere bere esku
izan zuen, nahiz eta azkeneko za-
tian egindako hiru akatsek porrota
ekarri zioten.

«Titin III.ari dena ongi atera
zaio», zioen leitzarrak partida
amaitu ondoren. «Hasieratik era-

sora atera da eta anguloak oso ongi
harrapatu ditu. Gero partidari
buelta eman diot, baina pare bat
huts egin ditut eta partida hor joan
zait». Abel Barriolak Titin III.ak
txapela merezi zuela ere esan
zuen, baina bere tristura ere adie-
razi zuen. «Titinek txapela merezi
du, bera izan da onena, baina nik
uste irabazten duten pilotari guz-
tiek merezi dutela. Galtzeak ere
pena eman dit».

Galdutako laugarren txapela
Abel Barriolak urte hauetan jokatu
dituen bost finaletatik lau galdu
ditu (2002an buruz burukoan txa-
pela irabazi zuen, Belokiren aur-
ka) eta horren inguruan ere gogoe-
ta egin zuen. «Oraindik ere zer zu-
zendua badago». Halere, igandean
finala galdu arren, goi-mailako pi-
lotarien artean dagoela zalantza-

rik ez dago. «Partida ez da oso pe-
loteatua izan, eta hori berari ongi
etorri zaio», esan zuen leitzarrak.

Hiru zatitako finala
Partidak hiru zati izan zituen, Titi-
nek gogor ekin baitzion finalari eta
6 tanto egin zituen jarraian. Ondo-
ren leitzarrak 3 tanto jarraian egin
zituen arren, Titinek tartea area-
gotu zuen, 12 tantotako tartea lor-
tuz (15-3). 16-5 zihoaztela, ordea,
Barriolak 8 tanto egin zituen ja-
rraian.

Txapela orduan leitzarrak ez
zuen hain urrun, aurkariak 3 tanto
besterik ez baitzizkion ateratzen,
baina azkeneko zatian egindako
zenbait huts egiteren ondorioz
partida galdu zuen. Titinek Barrio-
lari egindako azkeneko tantoa izan
zen telebistako kazetarientzat tan-
torik hoberena.

Aurrerako jokalariak duela pare bat aste jokatutako partida batean.A. OTEZABAL

Aurrerak San
Cristobal taldearen
aurka 2-1 galdu du
Leitza ›› Igande goizean
San Cristobalen aurka
jokatutako partida galdu
ondoren, bigarren postua
galdu du Aurrerak

N. GARZIA

Aurrerak herenegun jokatutako
partida 11:30ean jokatu behar izan
zuen lau t ́ erdiko finalarengatik.
Leitzarrek 2-1 galdu zuten, eta lau
astez bigarren postuan egon ondo-
ren, sailkapenean atzera egin dute
leitzarrek. «Orain laugarren edo
bostgarren joango gara», dio Jose
Luis Arrizurieta entrenatzaileak. 

Arrizurietak partida deskribatu
du. «Norgehiagoka oso parekatua
izandu zen. Akatsaren bat-edo
egin genuen eta horrek erabaki
zuen partida. 2-1 galdu genuen bai-
na berdinketa izan behar zuen nire
ustez». Dani Alvarez izan zen Au-
rreraren aldetik gola sartu zuena. 

Datorren asteburuan atseden
hartuko dute leitzarrek eta lehe-
nengo fasea amaitzeko bi partida
gelditzen zaizkie, Pamplona eta
Gares taldeen aurka. «Hauek zu-
zenbidez irabazi egin beharko ge-
nituzke, baina talde guztiak ber-
dintsu gaude. Gainera, jokalariak
hasierako txispa hori galtzen ari
dira, ez daude hain fresko».

Abenduan zehar ez da
film eskaintzarik izanen
herriko zineman
Leitza ››Makina izurratuta
dagoela azaldu dute
arduradunek, eta hilabete
honetan zehar
konponduko dutela

N. GARZIA

Azaroaren 1ean eman zitzaion ha-
siera aurtengo zinema denboral-
diari. Hilabete osoan zehar 5 filma
eskaini dituzte, horietako bat bere-
ziki haurrei zuzendua, baina aben-
duan zinema denboraldia etengo
dute, arazo teknikoak direla eta.

Leitzako zineko arduradunek
azaldu dutenez, «makinak kon-
pontzeko beharra du eta teknika-
riren bat etorriko da horretarako».

Hori dela eta, abenduan zehar
aurten ez da film eskaintzarik iza-
nen Leitzako zineman. Printzi-
pioz, arduradunek adierazi dute-
nez, urtarrilean berriro martxan
izanen da. 

Hauek dira azaroan zehar eskai-
ni dituzten filmak: Eutsi, Perez sa-
gutxoa, El violin, Bajo las estrellas
etaKutxidazu bidea, Ixabel.

SALGAI
]Etxebizitza. Etxebizitza salgai
Zumardi Txikiaren parean. (Santa
Klara). 2 logela, sukalde handia,
ganbara eta berogailuak. Hormi-
goizkoa. Uzturre aldera bistak.
665 70 86 35.
]Egurra. Sutarako pago egur le-
horra salgai. Etxera entregatzen
da. 615 75 57 62.

Iragarki laburrak

@ Eztabaida. Espainiako Au-
zitegi Nazionalak 18/98

auziko 46 lagun atxilotzeko agin-
dua eman du. Eman zure iritzia:

www.tolosaldekohitza.info

›› ABEL BARRIOLAREN IBILBIDEA PILOTA MUNDUAN

]1.2002ko ekainaren 23a. Buruz
buruko txapeldun. Barriola 22-Be-
loki 3.
]2.2002ko abenduaren 29a, lau
t’erdiko finala galdu zuen Olaizola
II.aren aurka (22-13).
]3.2003ko urtarrila, enpresaz al-
datu eta Asperekin hasi zen.
]4.2003.a. Eskuetako arazoen
hasiera.
]5.2003ko txapelketak. Binaka-
koan finalerdietara arte, Agirrere-
kin. Maiatzaren 3a, buruz buruko-
aren finalerdietarako ligaxka: Olai-
zola II.a 22-Barriola 2. Azaroaren
3an, Capellanek kanporatu zuen
lau t’erdikoan (22-20).
]6.2004ko apirilaren 9a, buruz
burukoaren final-laurdenak jokatu

zituen ondorengo emaitzarekin:
Eugi 22-Barriola 4.
]7.2004ko abenduaren 26a.
Urte eta erdi latza pasa eta gero,
lau t’erdiko finalean. Olaizola II.a
22-Barriola 8.
]8.2005eko urtarrila, Binakako
txapelketako final-laurdenak. Be-
hatza hozten zitzaiola nabaritzen
hasi zen.
]9.2005eko apirilaren 15a, gihar
bikiko mina zela-eta ez zuen buuz
burukoa jokatu.
]10.2005eko abuztuaren 2a. Es-
kuan ebakuntza egin zioten, eta
bost tokitatik ireki zioten.
]11.2006ko otsailaren 13a, jaial-
dietara itzulera.
]12.2006ko apirilaren 4a, buruz

buruko txapelketa, Leiza 22-Ba-
rriola 7.
]13.2006ko abuztu-irailean Josu
Irigoienekin hasi zen lanean berriz.
Lau t’erdiko finalera iritsi zen, Olai-
zola II.ari finalerdietan irabazita
(22-20).
]14.2006ko abenduaren 17a, lau
t’erdiko finala galdu zuen. Mtnz de
Irujo 22-Barriola 21.
]15.2007ko otsailaren 27a, As-
perekin berritu zuen, urtebetez.
]16.2007ko ekainaren 17an, bu-
ruz buruko finala galdu zuen Olai-
zola II.aren aurka.
]17.2007ko irailean Asperekin
kontratua luzatu zuen.
]18.Herenegun, lau t’erdiko finala
galdu zuen Titinen aurka.



Deialdiak
]Berrobi. Ekintza planeko lehen-
tasunak finkatzeko bilera Etxolan
19:00etan.
]Villabona. 56ko kintoak elkartu-
ko dira abenduaren 8an:
12:00etan meza Jesusen Bihotza
parrokian hildakoen alde eta
14:30ean bazkaria Sagasti berri ja-
tetxean.
]Villabona. Amasako Iturri-goxo
jatetxeko Jokin Zabalak sukaldari-
tza ikastaroa emango du Zunbeltz
elkartean abenduaren 11, 13 eta
18an, 17:30etik 19:00etara. Izen-
ematea, udaletxeko kultura saile-
ko bulegoan edo 943 691655 tele-
fonoan.

Irteerak
]Tolosa. Candanchura eski irtee-
ra antolatu dute abenduaren 28
eta 29rako. Eski alpinoa, iraupen
eskia edo mendiko eskia egiteko
aukera. Informazioa eta izen-ema-
tea, 637 830380 eta 678 732579
telefonoetan.
]Tolosa. Oargi mendi elkarteak
Pirinioetara irteera antolatu du da-
torren zubirako, abenduaren 6tik
9ra. Perdido eta Marbore mendiak
igoko dituzte eta Gorizko aterpean
egingo dute lo. Izen-ematea, 637
830380 telefono zenbakian
]Villabona. Jubilatu elkarteak Ha-
rora (Errioxa) irteera antolatu du
abenduaren 12rako: hamaiketa-
koa Agurainen, Jimeleoren likorte-
gia bisitatu, bazkaria jubilatu elkar-
tean eta Gssteiza bisita. Izen-ema-
tea, jubilatu elkartean.

›› GUARDIAKO FARMAZIAK
]Lekunberri. Mendia, M.I. Aralar
kalea, 25. 112.
] Ibarra. Iturrioz, I. Euskal Herria, 3.
943 670915.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Maite Oñatibia, Itxaropena Elordi (elkarteko lehendakaria) eta Angel Vazquez atzo egindako aurkezpenean.E. EZEIZA

Alde Zaharrak Dendak elkarteak ekimen berri bat jarri du martxan, non egun batez, lau pertsona
Olentzero bilakatuko diren eta Tolosan, dendaz denda opariak bilduz ibiliko diren.

Egun batez, Olentzero bilakatuta
ESTI EZEIZA

A lde Zaharra Dendak el-
karteak egitasmo berri
bat jarri du martxan, Aur-

tengo eguberrietan Alde Zaharrean
dabil Olentzero. Zu zara?izenpean.
Hala, egun batez Olentzero bilaka-
tuko dira lau pertsona, eta honek
daramatzan opari guztiak irabazi
ahal izango ditu.

Bihar, Eguberrietako argiak piz-
tearekin batera abiaraziko dute
egitasmoa. Honenbestez, hilaren
26a bitartean, Alde Zaharreko
dendetan erosten dutenek txartel
bat jasoko dute. Orri horretan, ba-
koitzak bere datu pertsonalak ipini
beharko ditu, eta ondoren Alde

Zaharra elkarteko saltoki guztie-
tan jarrita dauden txartel-ontzie-
tan sartu. Hilaren 26an zozketa
egingo da, eta lau pertsona izango
dira irabazleak.

Bi egun beranduago, hau da, hi-
laren 28an, Olentzero bilakatuko
dira irabazleak. Horietako bi goi-
zean, auto klasiko batean, elkarte-
ko dendetan barrena ibiliko dira,
beraien opariak jasotzen. Gera-
tzen diren beste biek berdina egin-
go dute, baina, arratsaldean. Ba-
koitzak ibilbide bat egingo du, eta
denda ezberdinak bisitatuko di-
tuzte.

«Paseo» berezi hori egiteko lau
ibilbide ezberdin prestatu dituzte

merkatari elkartekoek. Denetan
ere, antzeko saltokiak daudelarik.
Saritu bakoitza 30-40 dendatara
sartuko da, eta bere oparia hartuko
du hauetako bakoitzean. 

Ekimena hasten den bezala, sal-
toki bakoitzaren eskaparatean
ikusi ahal izango dute bertaratzen
direnek, denda horretatik zer era-
man dezaketen, sarituak badira.

Aurtengo kanpaina bereziaren
helburuetako bat «saritua Alde
Zahar guztian mugitzea da». Izan
ere, Itxaropena Elordi, Elkarteko
Lehendakariaren esanetan, «au-
rreko urteetako esperientzia eta
gero, nahi duguna da, irabazleak,
diru guztia denda bakarrean gasta-

tu ordez, saltoki guztietan egitea».
Honez gain, elkarteko komertzio
guztiak eman nahi dituzte ezagu-
tzera, «askotan, ohituragatik, in-
guru batzuetatik ez baikara igaro
ere egiten, eta ez dakigu hor zein
denda dauden». 

Egitasmoaren babesle dira ere,
Tolargi eta Tolosaldea IKT. Elkar-
teko 24 dendetan erosketa txeke-
ak emango dizkiete irabazleei, bai-
na gainontzekoetan opari zeha-
tzak. Honenbestez, elkartekoek
ohartazten dute, «zenbat eta eros-
keta gehiago egin, orduan eta au-
kera handiagoa izango duzu Egu-
berrietan opariz betetako Olentze-
ro izateko».

‹‹ Goiza Arratsaldea Tenperatura Bihar
2007-12-4

Webgunea: www.tolosaldekohitza.info

